
Siunnersuut uunga: Piniarneq aallaaniarnerlu pillugit Inatsisartut inatsisaat 
pillugu 

 
Aalisarnermut, Piniarnermut Nunalerinermullu Ataatsimiititaliap 

 
siunnersuutip aappassaaneerneqarneranut 

 
ILASSUTITUT ISUMALIUTISSIISSUTAA 

Aalisarnermut Piniarnermullu Naalakkersuisumit saqqummiunneqartoq 
 
 

Ataatsimiititaliap suliarinninnermini kingusinnerpaamik ilaasortarai: 
 
Inatsisartunut ilaasortaq Hans Aronsen, Inuit Ataqatigiit siulittaasoq 
Inatsisartunut ilaasortaq Jens Napãtôk´, Naleraq, siulittaasup tullia 
Inatsisartunut ilaasortaq Agathe Fontain, Inuit Ataqatigiit  
Inatsisartunut ilaasortaq Adam Kristensen, Inuit Ataqatigiit 
Inatsisartunut ilaasortaq Jens Kristian Therkelsen, Siumut 
Inatsisartunut ilaasortaq Lars Poulsen, Siumut 
Inatsisartunut ilaasortaq Jens-Frederik Nielsen, Demokraatit 
 
22. marts 2022 UPA2022-mi siullermeerneqarnerata kingorna siunnersuut ataatsimiititaliamit 
suliarineqarpoq. 
 
1. Siunnersuutip imarisaa siunertaalu 
Kalaallit Nunaanni piniarneq aallaaniarnerlu pillugit Inatsisartut inatsisaannik 
paasiuminartumik, ullutsinnut nalequttumik atoruminartumillu pilersitsinissaq piniarnermut 
aallaaniarnermullu inatsimmi nutaami pingaarnertut siunertaassasoq Naalakkersuisunit 
nassuiarneqarpoq. Nunatta piniagassatigut pisuussutaanik naleqquttumik 
nungusaataanngitsumillu atuinermik aallaaveqartumik kiisalu aningaasaqarniarneq 
suliffissaqartitsiniarnerlu mianeralugit Kalaallit Nunaanni inuiaqatigiit malittarisassanik 
peqarnissaat inatsimmi qulakkeerneqassaaq.  
Kalaallit Nunaanni Aalisarnermik Nakkutilliisoqarfik sakkussaannik nutaanik arlalinnik 
nakkutilliisutut oqartussaanerminni ajornannginnerulersitsisinnaasunik 
atortulersorneqarnissaaq, taamaalillutik inuit ingerlatseqatigiiffillu piniarnermik 
aallaaniarnermillu malittarisassanik unioqqutitsisunik ajornannginnerusumik 
pineqaatissiisinnaasarniassammata.  
 
2. Siunnersuutip Inatsisartunit siullermeerneqarnera 
Siunnersuut siullermeerneqarnerani taperserneqarneruvoq, ilutigalugulu 
aaqqiissutaasinnaasunik siunnersuuteqartoqarluni, taakkulu Aalisarnermut, Piniarnermut 
Nunalerinermullu Ataatsimiititaliami eqqartorneqarsinnaasut. 

3. Tusarniaanermut akissutit 
Siunnersuut ulluni 11. december 2020-mit 15. januar 2021 tungaanut tusarniutigineqarpoq.    
 
Tusarniaanermut akissutigineqartut inatsisissatut siunnersuummut ilanngunneqarput, taakkulu 
Inatsisartut Siulittaasoqarfianit piumasaqaatinut naapertuullutik.  
 
Tusarniaanermut akissummi ima allaqqasoqartoq ataatsimiititaliamit maluginiarneqarpoq, ” 
tusarniaanermi akissutit  taamaallaat pingaaruteqarneranik naliliineq tunuliaqutaralugu 
pingaarnersiorlugit issuarneqarmata”. Tusarniaanermut akissutit nassuiaatigineqartillugit 
taamatut ingerlariuseqarnissaq akornutissaqanngilaq.  
 
Kalaallit Nunaanni Politiit tusarniaanermut akissutaasa ilaat mininneqarsimasoq 
ataatsimiititaliamit maluginiarneqarpoq.  
 
Taamaattumik piniarnermut aallaaniarnermullu inatsit pillugu politiit tusarniaanermut 
akissutaat ataatsimiititaliamit nassiuteqqullugit piumaneqarnikuupput. Taanna allagaq 
matumunnga ilanngussatut kakkiunneqarluni, ilanngussaq 4. 
 
4. Siunnersuutip ilusiligaanera 
Inatsisissatut siunnersuummi § 5, imm. 1, ima allaqqasoqarpoq:  
”§ 5. Kalaallit Nunaanni Aalisarsinnaanermut Akuersissutinik Nakkutilliisoqarfiup, 
nakkutilliinermut oqartussaasutut, Inatsisartut inatsisaanni kapitali 7-imi aalajangersakkat 
eqquutsinneqarnersut nakkutilliiffigisarlugillu misissuiffigisarpai.”  
 
Inatsisissatut siunnersuummi kapitali 7, § 38, imm. 1 ima allaqqasoqarpoq: 
”§ 38. Inatsisartut inatsisaannik uuminnga imaluunniit Inatsisartut inatsisaat una naapertorlugu 
maleruagassat atuutilersinneqarsimasut eqquutsinneqarnerannik nakkutilliinissamut 
pisariaqassappat, suliffeqarfinnut, angallatinut nunakkoorutinullu, siumoortumik 
eqqartuussiviup aalajangiussaanik peqanngikkaluarluni kinaassutsimut uppernarsaammik 
pissusissamisoortumik takutitsinikkut, Nakkutilliinermik oqartussaasoq sukkulluunniit 
ikisinnaavoq.” 
 
Siunertaasoq tassa imaappoq, Nakkutilliinermik Oqartussaasoq inatsisartut inatsisaanni kapitali 
7 saniatigut, tassunga ilaallutik malittarisassat inatsit malillugu sananeqartut, 
aalajangersakkanik allanik nakkutiginnillunilu nakkutilliisuusussaq.  
 
Taamaattumik § 5-imi aalajangersakkat allassimaneri allanngortinneqassasut 
siunnersuutigineqarpoq, taarsiullugu ima ersarissumik allaqqalerniassammat, Kalaallit 
Nunaanni Aalisarsinnaanermut Akuersissutinik Nakkutilliisoqarfik nakkutilliinermik 
oqartussaassuseqartuusutut inatsisartut inatsisaanni aalajangersakkat malittarisassallu 
inatsisartut inatsisaat malillugit sananeqartut malinneqarnersut nakkutiginnillunilu 

nakkutilliisuusussaasoq. 
  
Inatsisissatut siunnersuutip danskisuuani § 12, imm. 3-mi oqaaseq ”en” oqaaseqatigiinni uani 
”såfremt der i det pågældende forvaltningsområde er (en) åben kvote” amigaataavoq.  
 
Inatsisissatut siunnersuutip danskisuuani § 12, imm. 4-mi oqaaseq ”og” oqaaseqatigiinni uani 
”Naalakkersuisut kan stille krav til besiddelse af nødvendige fangstredskaber (og) fartøj ved 
fordeling af licenser og tilladelser til kvoterede arter” amigaataavoq. 
 
Ataatsimiititaliap inatsimmut siunnersuummi qulaani allassimasumi amigaataasut 
iluarsineqassasut Naalakkersuisunut kaammattuutigivaat inatsimmullu siunnersuutip 
aappassaaneerneqannginnerani allannguutissatut siunnersuummik saqqummiussissasut aamma 
ilanngullu.  
 
5. Aallartitat 
Inatsisissatut siunnersuummut oqaaseqaatit tunngavigalugit januarip 17-iani Tasiilami 
KNAPK-p immikkoortortaqarfia ataatsimiititaliamit sassartinneqarpoq.   
 
6. Ilisimatitsiffiusumik ataatsimiinnerit Naalakkersuisunullu apeqquteqarnerit 
Aalisarnermut Piniarnermullu Naalakkersuisoq aprilip 29-ani 2022 ataatsimiititaliap 
suliarinninnermini ilisimatitsiffiusumik ataatsimeeqatigaa. Ilisimatitsiffiusumik 
ataatsimeeqatigiinnissamut aggeqqusissutip aammalu Aalisarnermut Piniarnermullu 
Naalakkersuisumut ataatsimiinnermi apeqqutinut akissutit assilineri isumaliutissiissummut 
matumunnga ilanngussat 1-itut aamma 2-tut kakkiunneqarput. 
 
Tamanna pillugu ulloq 29. april 2022 ilisimatitsiffiusumik ataatsimiinnermut ilanngullugu 
ataatsimiititaliaq malitseqartitsilluni tapiliussatut allakkatigut akissuteqaammik tigusaqarpoq, 
taakkualu ilanngussaq 3-tut aamma ilanngussaq 4-tut kakkiunneqarput.  
 
Tamanna pillugu ataatsimiititaliaq allakkatigut apeqquteqaqqippoq. Ataatsimiititaliamit 
apeqqutit aamma Aalisarnermut Piniarnermullu Naalakkersuisumit akissutit 16. marts 2023-
meersut ilanngussaq 5-itut kakkiunneqarput.  
 
7. Ataatsimiititaliap siunnersuummik suliarinninnera  
7.1. Akuersissutinik atulersitsineq 
Inatsisissatut siunnersuutip suliarinerani ataatsimiititaliap inuussutissarsiutigalugu piniartunut 
akuersissutinik atulersitsisarneq oqallisigaat (§6, imm. 2). Ataatsimiititaliamit 
kissaatigineqarpoq sumiiffinni inuussutissarsiutigalugu piniartunut akuersissutinik 
atulersitsinissami piniartut peqatigiiffii tusarniarneqartassasut.  
 
7.2. Qassinik ukioqarnissamik killigititat:  
Siunnersuutip siullermeerneqarnerani piniarnermut allagartaqarniaraanni qassinik 

ukioqarnissamik killigitinneqarsinnaasut assigiinngitsut eqqartorneqarput. Qassinik 
ukioqarnissamik killigitinneqarsinnaasut siunnersuummi taaneqartut ataatsimiititaliap 
suliarinninnermini aamma eqqartornikuuai:  
Inatsimmut siunnersuummi qassinik ukioqarnissamik killigitinneqartut: 
Aqqaneq-marluleereersunut – sunngiffimmi piniartutut allagartaq (§ 9)  
15-inik ukioqalereersunut – sunngiffimmi piniarnermut akuersissut aammalu piniagassanut 
pisassiissutaasartunut sunngiffimmi piniarnermut akuersissut (§ 14, imm. 1)  
15-inik ukioqalereersunut inuussutissarsiutigalugu piniarnermut allagartaq (§ 7, imm. 1) 
 
Sunngiffimmi piniartut 13-15 akornanni ukiullit inersimasumik ilaqarlutik 
tuttunniarsinnaassasut siullermeerinninnermi siunnersuutigineqarpoq. Tamanna pillugu 
eqqartuinermi perngarnissamut atatillugu kulturikkut naleqartitat kiisalu ileqqut 
pingaartinneqarput.  
 
Kulturi eqqarsaatigalugu qassinik ukioqarnissamut killigititat, soorlu aamma qassinik 
ukioqarnissamut killigititassatut siunnersuutigineqartutut allaqqasut, attatiinnarneqassanersut 
immikkut isiginiarneqarnissaat ataatsimiititaliamit pingaartinneqarpoq. Siunnersuummi 
qassinik ukioqarnissamut killigititassatut siunnersuutigineqartut ataatsimiititaliamit 
taperserneqarput. 
Aallaaniarneq piniarnerlu eqqarsaatigalugit kulturikkut oqaluttuarisaanermilu naleqartitat 
attatiinnarnissaat nukittorsarneqarnissaallu pingaaruteqartutut ataatsimiititaliamit 
isigineqarpoq. Assersuutigalugu imatut oqaatigineqarsinnaavoq, piniagassamik 
takunneqqaartoq pisap qanoq agguarneqarnissaanik aalajangiisussatut ileqqorisaq 
attatiinnarneqassasoq. 
 
Inatsisissatut siunnersuutip aappassaaneerneqarneranut atatillugu perngartitsilluni 
ileqqutoqqap piniagassanut pisassiissutitalinnik pisassiissutitaqanngitsunillu 
atorneqartalernissaanut periarfissaalernissaa pillugu siunnersuummik Naalakkersuisut 
saqqummiissamaartut Naalakkersuisup akissuteqaammini ulloq 16. marts 2023-meersumi 
paasissutissiissutigigaa ataatsimiititaliamit aamma paasineqarpoq. 
 
Inersimasoq piniarnermut allagartaqarpat perngartitsinermi qassinik ukioqarnissamik 
killiliissanngitsut inatsimmi allaqqanissaa Ataatsimiititaliap Naalakkersuisunut 
kaammattuutigaat. Tassanngaanniit aamma ataatsimiititaliap kissaatigaa inersimasoq 
akuersissummik pilik pisaqarnissamut akisussaasuusoq, tassuunakkullu kulturikkut 
perngartitsisarnermik attassititsisoq aamma taamaalilluni inatsimmik unioqqutitsinngitsoq.  
 
7.3. Najugaqavissuunissamut piumasaqaat (§§ 7, 10 aamma 14)  
Piniarnermut allagartaqarniaraanni Kalaallit Nunaanni najugaqavissuunissamut 
aalajangersakkanik siunnersuut imaqarpoq:   

- Inuussutissarsiutigalugu piniarnermut allagartami (§ 7, imm. 1 nr. 2), qaammatini 24-
ni Kalaallit Nunaanni najugaqareersimanissamik piumasaqaateqarpoq taamaattorli 

takuuk § 10, imm. 1 nr. 1.  (Kalaallit Nunaata avataanut ilinniariarneq assigisaaluunniit 
pillugit ilaatinneqanngittussat pillugit aalajangersagaq.)  

- Piniagassanut pisassiissutaasartunut sunngiffimmi piniarnermut aallaaniarnermullu 
akuersissutinut (§ 14, imm. 1) ukiuni kingullerni marlunni ataannartumik 
najugaqareersimanissamik imaluunniit (§14, imm. 2, nr. 2) najugaqavissuunissamik 
aammalu ukiuni qulini kingullerni Kalaallit Nunaanni piffissami ataannartumi 
minnerpaamik ukiuni marlunni najugaqareersimanissamik piumasaqaateqarpoq.  

 
Najugaqavissuunissamik piumasaqaatip ukiut marlunniit ukiunut pingasunut tallimanulluunniit 
qaffanneqarnissaa siullermeerinninnermi siunnersuutigineqarpoq, kiisalu piffissap taassuma 
iluani akileraartartuusimanissaq, ima paasillugu qinnuteqalernermi ukiuni pingasuni 
tallimaniluunniit najugaqareersimasuunissaq. Najugaqareersimanissamik piumasaqaatissatut 
siunnersuutinik suliaqarnerminut atatillugu maani najugaqavissut avataaneersullu piniarnermut 
allagartamik tunineqartartut amerlassusii pillugit Naalakkersuisunut apeqqutinik 
ataatsimiititaliaq suliaqassalluni aalajangerpoq (tassani Naalakkersuisut akissuteqaataat 16. 
marts 2023-meersoq innersuussutigineqarpoq, ilanngussaq 5) 
Tassunga ilanngullugu ukiut amerlineqarnissaannut periarfissamut tunngatillugu 
Naalakkersuisut akissutaat eqqarsaatigalugu Europami Suliniaqatigiiffimmi Inuit 
Pisinnaatitaaffii pillugit isumaqatigiissutaannut (takuuk ilanngussaq 2) 
naapertuutinngitsoorsinnaasoq ataatsimiititaliamit maluginiarneqarpoq. Ajornartorsiut taanna 
pillugu nassuiaasoqarnissaa ataatsimiititaliamit pingaartinneqarpoq kissaatigineqarlunilu 
tamanna pillugu Naalakkersuisut isummissasut. 
 
7.4. §2-mi, imm. 1, nr.2, allaqqasortaanik allannguinissamik kissaateqarneq.  
Piniartut atuisullu ilisimasaat biologillu ilisimasaat naligiisinneqassasut siullermeerinninnermi 
kissaatigineqarpoq, aammalu oqaaseq atorneqartoq ”naapertuuttumik” peerlugu 
”naligiissumik” atorneqalissasoq. Danskisut allaqqasortaani oqaaseq atorneqartoq 
allannguutaanavianngilaq.  
 
7.5. Piniarnermit aallaaniarnermillu isertitat tamakkerlugit 
50%-imik isertitanik killiliisimanermi §8 malillugu qatserisartut ilanngunneqarsimanngitsut 
ilanngunneqarnissaat Ataatsimiititaliap Naalakkersuisunut kaammattutigaat. Tassa imatut 
oqaatigalugu qatserisartutut isertitat aalisarnermi, piniarnermi aallaaniarnermilu isertitanut 
ilanngutissanngitsut, tassuunakkut piniarnermut allagartamik annaasaqannginniassammata.  
 
 
7.6. Akiliisitsilluni piniariartitsisartutut akuersissuteqalernissamut piumasaqaatit 
sakkortunerusut (§ 18)  
Akiliisitsilluni piniariartitsisartutut akuersissuteqalernissamut piumasaqaatit 
sakkortunerulersinniarlugit malittarisassanik suliaqartoqarnissaa siullermeerinninnermi 
siunnersuutigineqarpoq. Nunatsinni najugaqavissuunissaq tamaanilu akileraartartuunissaq 
kissaatigineqartoq oqaatigineqarpoq. Tassunga atatillugu akiliisitsilluni piniariartitsisartutut 

ingerlasut akuerisat tamarmik Kalaallit Nunaanni najugaqavissuusut Naalakkersuisunit 
paasissutissiissutigineqarpoq (tassani Naalakkersuisut akissuteqaataat 16. marts 2023-meersoq 
innersuussutigineqarpoq, ilanngussaq 5). 
 
7.7. Pisanik tuniniaanissamut atatillugu kommunimi nalunaarsuinissaq pillugu 
malittarisassanik tulluarsaaneq (§ 23)  
Allaffiit matoqqanerisa nalaanni piniartut pisaminnik kommuninut nalunaarsuititsisarnissaat 
ajornartorsiutaasinnaasoq siullermeerinninnermi eqqaaneqarpoq, piniartullu pisaminnik 
tuniniaanissaannut pisariaqanngitsumik kinguarsaataasassasoq. 
 
Nalunaarutit atuuttut malillugit pisanik nalunaarsuineq tuniniaarnerlu allaffiit 
matoqqagaluarpataluunniit pisinnaavoq, allaffiit ammarniariartut nalunaarutiginninnerit 
erngerluni pisarpata (tassani Naalakkersuisut akissuteqaataat 26. april 2022-meersoq 
innersuussutigineqarpoq, ilanngussaq 2).  
 
7.8. Piniagassanut uumasunut angallatit nunakkoorutillunniit motorillit minnerpaamik 
500 meterinik ungasississuseqarfigineqassapput (§ 26)  
Inatsimmut siunnersuummi § 26-mi allaqqavoq, angallatit nunakkoorutilluunniit motorillit 
piniarnermi piniarfissanukarnermiluunniit uumasut 500 meterinit qaninnerusumi 
atorneqaqqusaanngitsut. Allaqqavortaaq piniagassanut pisassiissuteqarfiusunut 
aalajangersimasunut immikkut ittumik pisoqartillugu ungasissusissamik piumasaqaatit 
allaasinnaasut.  
 
Aalajangersakkanut oqaaseqaatigineqartuni ima allaqqavoq sikukkut ammalatami (sassani) 
arfernut pisanut tamanna atuutinngitsoq.  
 
Minnerpaamik ungasissusissaq pillugu ataatsimiititaliaq sulinermini Naalakkersuisunut 
assigiinngitsunik apeqquteqarpoq. Ataatsimiititaliamit angallatit nunakkoorluni motoorillit 500 
meterinik minnerpaamik ungasissuseqarnissaq pillugu sukumiisumik eqqartorneqarpoq aamma 
tassunga atatillugu Naalakkersuisunut kaammattuuteqarput.  
 
Qamuteralaat ATV-iit assigisaallu atorlugit assartuussinermut tunngatillugu 
ungasissusiliinerup peerneqarnissaa Ataatsimiititaliamit Naalakkersuisunut 
kaammattuuteqarput. Taamaalilluni qamuteralaat ATV-iillu piniutitut atorneqarnissaannut 
inerteqqutip atuutiinnarnissaa Ataatsimiititaliap naatsorsuutigaa.  
 
 
7.9. Ukiukkut qimussit atorlugit umimmanniarneq tuttunniarnerlu 
Qimusserluni ukiukkut umimmanniarnissamut tuttunniarnissamullu akuersissutinik 
tunniussinissamut periarfissat inatsimmut siunnersuutip siullermeerneqarnerani eqqaaneqarput. 
Tassunga atatillugu Naalakkersuisut akissuteqaataat 16. marts 2023-meersoq 

innersuussutigineqarpoq, tassani Naalakkersuisunit ilisimatitsissutigineqarluni qimminik 
qimuttoqarfinni qimussit atorneqarsinnaajuaannartussaasut. 
 
7.10. Qimusserluni qajartorlunilu piniarnissamut kulturikkut pisassiissutit  
Qimussimik qaannamillu piniarnermi immikkut ittunik “kulturikkut pisassiissutinik” 
pilersitsisoqassasoq siullermeerneqarnerani siunnersuutigineqarpoq. Kulturikkut pisassiissutit 
inatsimmut ilanngunneqarnissaat annertuumik kissaatigineqartoq ataatsimiititaliamit 
maluginiarneqarpoq tamannalu tunngavigalugu kulturikkut pisassiissutinik qimussimik 
qaannamillu pisassanik Naalakkersuisunut kaammattuutigineqarpoq.  
 
7.11. Ingerlatsiviit, allaffissorneq nunallu immikkoortuini nakkutilliinissamut 
periarfissat  
Nunap immikkoortuini nakkutilliinissamut periarfissanik nukittorsaanissap 
pisariaqartinneqarnera inatsimmut siunnersuutip siullermeerneqarnerani eqqaaneqarpoq. 
Pisariaqartinneqartut taakkua ataatsimiititaliap siunnersuummik suliaqarnerani 
eqqartorneqarnikuupput. Tassunga atatillugu ingammik kapitali 7 ataatsimiititaliamit 
maluginiarneqarpoq.  
Piniarnermut nakkutilliisoqarnerup ineriartortinneqarnerata nukittorsarneqarnissaa 
Ataatsimiititaliamit Naalakkersuisunut kaammattuutigineqarpoq, taamaalilluni sinerissami 
nakkutilliineq nukittorsarneqassammat. Nunatsinni sineriassuup isorartunera inatsillu nutaaq 
eqqarsaatigalugit inatsit sinerissami assigiinngitsuni pissutsinut naleqqussarneqartariaqarpoq. 
 
Ataatsimiititaliaq isumaqarpoq kommunit akisussaaffimmik annertunerusumik 
tunineqartariaqartut innuttaasunut qaninnerpaatut sullissisuunerat peqqutigalugu. 
Ataatsimiititaliamittaaq § 27 eqqartorneqarpoq, taanna piniarnermut aallaaniarnermullu 
tunngatillugu ingerlatsivinnut allaffissornermullu tunngassuteqarluni. Piniarneq aallaaniarnerlu 
pillugit ileqqoreqqusat ilaatigut malinneqarnissaannut kommunit piareersimanissaat 
qulakkeerneqassasoq ataatsimiititaliamit Naalakkersuisunut kaammattuutigineqarpoq. 
 
7.12. Pineqaatissiissutit  
Inatsimmut siunnersuutip siullermeerneqarnerani siunnersuummi pineqaatissiissutit 
eqqartorneqarput, tassunga ilanngullugu pisap ilaanik qimatsiinnarneq pillugu pineqaatissiineq.   
 
Inatsisissatut siunnersuut (§§ 40-47) naapertorlugu inatsimmi aalajangersakkanik 
unioqqutitsinermi pineqaatissiissutaasinnaasut ukuupput:  
• akiligassiinerit,  
• akuersissummik atuinissamut pisinnaatitaaffinnik killilersuuganeq,  
• akuersissummik arsaarinninneq,  
• piniarnermut allagartaqarsinnaanermut pisinnaatitaaffimmik arsaagaaneq, 
• angallammik, qamutinik motoorilinnik, atortunik pisanillu arsaarinnikkallarneq, 
• umiarsuarnik nunani allaneersunik tigumminnikkallarneq, 
• arsaarinninneq. 

Inatsimmut siunnersuummi § 40-mi, imm. 1, nr. 1, allassimavoq pisap ilaanik qimatsiinnarneq 
pillugu akiligassiisoqarsinnaasoq (§ 26, imm. 6). Pissutsit tamakku ataatsimiititaliamit 
eqqartorneqarput, Naalakkersuisunullu itisiliillutik apeqquteqarlutik. Tassunga atatillugu 
Naalakkersuisut akissuteqaataat 26. april 2022-meersoq innersuussutigineqarpoq, ilanngussaq 
2. 
Pisat isumagereernerisa kingorna torersaasoqarsimanngikkaangat akiligassiisoqartar-
nerusariaqartoq ataatsimiititaliamit kissaatigineqarpoq. 
 
 
7.13. CVR/GER normut atornagit cpr.normut piniartunit atorneqartarneri 
CVR imaluunniit GER atornagit cpr.normutik piniartut ilaasa inuussutissarsiornerminni 
atortaraat inatsimmut siunnersuutip siullermeerneqarnerani eqqaaneqarpoq. Tassunga 
atatillugu pissutsit tamakku pillugit Naalakkersuisunut ataatsimiititaliaq apeqquteqarpoq. 
Tamanna pillugu Kalaallit Nunaanni inuussutissarsiornikkut suliffeqarfiit tamarmik CVR 
atorlugu nalunaarsuiffimmut nalunaarsorneqartarnissaat inatsisitigut piumasaqaataasoq 
Naalakkersuisut ilisimatitsissutigaat. Tamatuma saniatigut CPR-normut inuinnarnut 
atorneqartartut aammalu CVR-normut suliffeqarfinnut atorneqartartut 
immikkoortinneqassapput. 
 
7.14. Oqaaseqaatit allat – aallaasit 
Aallaasit pillugit nalunaarusiami aallaasinut toqqorsivinnut tunngatillugu sukaterinissamut 
danskinut oqartussanut saaffiginnissuteqarnissaq ataatsimiititaliap Naalakkersuisunut 
kaammattuutigaat.  
 
8. Siunnersuutip aningaasatigut kingunerisassai 
Siunnersuutip piviusunngortinneqarnerani aningaasatigut kingunerisassai siunnersuutip 
nalinginnaasumik oqaaseqaatitaani nassuiarneqarput. Tassani allaqqavoq siunnersuummi 
immikkoortuni marlunni aalajangersakkanik marlunnik imaqartoq pisortani 
aningaasaqarnikkut allaffissornikkullu kinguneqaratarsinnaasoq, tassa § 19 
allaaniarsinnaanermut misilitsinnerup ingerlannissaa pillugu aammalu § 24, imm. 5 
pikkorissarsimanissap piumasaqaatiginissaata eqqunneqarnissaa pillugu. Taakkua marluk 
eqqarsaatigalugit aningaasaqarnikkut allaffissornikkullu kingunerisinnaasaanut 
Naalakkersuisup periuseq sorleq toqqassaneraa apeqqutaavoq. Periutsimik toqqaasoqanngippat 
kingunerisinnaasaasa annertussusii eqqoriarneqarsinnaanngitsut Naalakkersuisoq oqarpoq. 
Ataatsimut isigalugu siunnersuut pisortanut toqqaannartumik allaffissornikkut 
aningaasaqarnikkulluunniit kingunissaqanngitsoq Naalakkersuisut nalilerpaat.  
Tamatuma kingorna piniariarnissamut misilitsittalernissap pilersinneqarnissaa pillugu 
aalajangersakkap aappassaaneerinninnissamut peerneqarnissaa eqqarsaasersuutigineqartoq 
Naalakkersuisut ilisimatitsissutiginikuuaat, piniariarnissamut misilitsittarnissap aningaasatigut, 
sulisussatigut, allaffissornikkut ataavartitsinissamulluunniit isumalluutissanik 
peqartoqannginnera peqqutaalluni. 

Ataatsimiititaliami toqqammaviit allaqqasut malillugit allatut naliliisoqarnissaanik 
pissutissaqartinneqanngilaq.  
 
9. Ataatsimiititaliap inassuteqaatai  
 
Kaammattuutit ataatsimiititaliamit saqqummiunneqartut naapertorlugit, tassunga ilanngullugu 
ataatsimiititaliami amerlanerussutillit ukuusut Inuit Ataqatigiit, Siumut Demokraatillu 
siunnersuutip akuersissutigineqarnissaa innersuussutigaat. 
 
Naleraq ataatsimiititaliami ikinnerussuteqarluni innissisimasoq ima siunnersuummut 
oqaaseqaatissaqarpoq:   
“Piniarnermut aallaaniarnermullu inatsimmi pingaarnertut siunertaagaluarpoq Kalaallit 
Nunaanni piniarneq aallaaniarnerlu pillugit Inatsisartut inatsisaannik paasiuminartumik, 
ullutsinnut nalequttumik atoruminartumillu pilersitsinissaq. 
Taamatullu nunatta piniagassatigut pisuussutaanik naleqquttumik nungusaataanngitsumillu 
atuinermik aallaaveqartumik kiisalu aningaasaqarniarneq suliffissaqartitsiniarnerlu 
mianeralugit Kalaallit Nunaanni inuiaqatigiit  malittarisassanik peqarluta  Naalakkersuinikkut 
siunnersuut aqqutigalugu siunertaqartumik aaqqissuussisussaagaluaratta nunap inui 
aallaavigalugit politikkikkut nammineq isummersornitsigut susassaqartullu peqatigalugit 
aaqqissuussinikkut. 
Aammattaaq Kalaallit Nunaanni Aalisarnermik Nakkutilliisoqarfik sakkussaannik nutaanik 
arlalinnik nakkutilliisutut oqartussaannerminni ajornannginnerulersitsisinnaasunik 
atortulersorneqarnissaat siunertaagaluarpoq, taamaalillutik inuit ingerlatseqatigiiffillu 
piniarnermik aallaaniarnermillu malittarisassanik unioqqutitsisunik ajornannginnerusumik 
nakkutigineqarlutik ingerlalernissaat inatsisitigut suliatigullu toqqammavissittussaagaluarmat 
unioqqutitsisunik pineqaatissiisinnaasarniassammata, kisiannili ajoraluartumik tamanna 
aaqqiiffiginagu Naalakkersuisut aaqqiiumaarneranik imaluunniit atorfinittat 
soqutigissappasssuk siunnersuuteqarsinnaanngorlugit akisussaaffik aningaasalernagu 
aaqqiiffiginagulu Naalakkersuisunut suliassanngorlugu Partiit suliarinagu 
miloriussiinnarnermut Naleqqamiit uggorilluinnarparput, nalunngilarpummi 
sumiiffippassuarni nakkutilliisoqarnikkut aaqqissuussinikuunataluunniit kusanaqisumik 
inatsisiliorpugut aaqqiissutissartaalu peqataatinneqannginnera Naleqqamiit 
ippigilluinnaratigu, tassalu partiit akisussaassuseqartumik suliaq naammassinatigu 
Naalakkersuisunut miloriutiinnarparput, tamannalu Naleqqamiit uggoreqaarput. 
Naalakkersuisut anguniagaat kusanaraluaqaaq  pingaartillugu oqaatigigaluarmassuk 
piniarnermik aallaaniarnermillu nakkutilliisut pitsaasumik nakkutilliisinnaatikkumallugit 
nakkutilliinissamut sakkussanik nutaanik peqalernissaat anguniarlugu inatsit 
imaqarneraraluarmassuk, kisiannili sulisunik nakkutilliisinnaasunik peqanngikkutta sumut 
iluaqutaassagamik anguniakkat allartorsimasut kusanqisut sulisoqarnikkut nakkutilliisussanik 
sulisulersorneri ilanngunneqanngippata. Tamanna anguniakkanik kusassaanerinnartut 
isigaarput tamakkiisumillu aaqqiigani pisarnertut Naalakkersuisunut akisussaaffimmik 

aningaasartalersorneqanngitsumillu Naalakkersuisunut miloriusinerinnartut Naleqqamiit 
isigalutigu sakkortuumik uparuaatigaarput. 
 
Piniarneq aallaaniarnerlu inuiaqatigiinnut Kalaallit Nunaanni sineriammi isorartoqisumi 
pingaaruteqartorujussuartut inissimavoq tamaammat Aalisarner Piniarnermullu 
Naalakkersuisumut nalilersugassat innersuussutigineqartorpassuit imarisai assigiinngitsut 
annertunerusumik aaliangiiffinagit aammalu atuisunut sunniuteqangaarsinnaasut 
takusinnaasagut naammassillugit suliarinagit Naalakkersuisumut miloriutiinnarneqartut assut 
Naleqqamiit uggoraagut qinikkat suliassatik Naalakkersuisunut suliakkiissutigiinarlugit 
ingerlateqqiinnarmatigit assut Naleqqamiit ippigaarput. 
Piniarneq assigiinngitsorpassuartigut inuiaat kalaallit ingerlataqarfigaat aammalu kulturikkut 
annertuumik pingaaruteqarluinnartut ilagiinnarnagu inuusaattitsinnut ilaalluinnarpoq, 
amerlasuummi suli pinngitsoorsinnaanagu inuusaaseraat, taamaammallu nunatsinnut 
aammalu nunap inuisa inuusaasaannut naleqquttumik aaqqissuussiffiginissaa aatsaat taama 
pingaaruteqartigaluartoq Naalakkersuisunut aaliangiiffigisassanngorlugit 
miliorussorneqaannarmata aaliangiiffiginagit assorujussuaq Naleqqamiit 
eqqarsarnartoqartipparput, ataasiakkaarlugit isummersuutit annguttagut ilamerngi 
itisilerniarneqarluarlutik annertunersumik isummersorfigineqaratik Naalakkersuisut 
aaliangiiffigissagaat innersuunneqaannartaarneri uggornartutut Naleqqamiit nalilerparput. 
Naalakkersuisut siunnersuummi saqqummiussamut ilanngullugu oqaatigaa piniagassat 
nungusaataanngitsumik tunngaveqarluni atorneqarnissaasa qulakkeernissaat siunnersuummi 
matumani Naalakkersuisut ilanngullugu siunertarigaat.  
Tamatumunnga tunngatillugu Naleqqamiit oqaatigiuagarput oqaatigeqqissavarput, aap 
ukiorpassuarni kinguariit manna nuna najorsimavaat, uumasunik nungutitsinngisaannaarlutik 
avataaniilli aammalu atortorissaarutit siuariartornerat ilutigalugu naleqqussaasoqartarnera 
ilaatigut avaqqukkuminaassinnaasartoq, taamaakkaluartorli aammaarluta 
erseqqissaqqissavarput uagut nammineq aallaavigaluta aammalu nunnap inui aallaavigalugit 
aaqqissuussisarnerput annertunerusumik ingerlatilertariaqaratsigu. 
Taamattumik Naalakkersuisuniit ingasattajaartumik killilersuinerujussuup ilaatigut 
kingunerileraa takunngitsuusaarneqartut ilagaat uumasut imminnut nerisaqaqatigiinnerat 
innarlarerujussuartaarneqalernerat uumasut ilaat illersorniaraluarlugit, tamakku tamaasa 
assigiinngitsutigut toqqammavilersortarnikuugatsigit ataatsimiititaliami ilanngullugit 
sukumiisumik suliaqarnissaat kissaatigisiamgaluarparput nalilersorluarlugit inatsimmi 
ilagilluinnartariaqaraat naleqqussaaneq Naleqqamiit isumaqarfigaluaratigu, tamannalu  
annertunerusumik qiviarneqarani Naalakkersuisut piumasaminnik aaliangersaqqissagaat 
akisussaaffik tamaat Naalakkersuisunut milioriutiinnarneqarnera Naleqqamiit uggoraarput. 
Piniarneq aallaaniarnerlu pillugit Inatsisartut inatsisaattut siunnersuut maanna Naleqqamiit 
annertuumik peqataaffigereerlugu killiffia aaliangersagassallu imaannaanngitsut  amerlasuut 
qanoq aliangersaaffgineqassanersut qulaajarnagit Naalakkersuisunut 
aaliangersagassannogorlugit milioriutiinnarneqarnerat Naleqqamiit assut 
eqqarsarnartoqartillugit ikinnerususseqarluta suliap ingerlanera naammaginatigu taamatut 
oqaaseqaaateqarpugut.” 

Taama oqaaseqarluni isumaliutissiissummilu allassimasutut paasinnilluni ataatsimiititaliap 
siunnersuut aappassaaniigassanngortippaa. 

